
GOUVÈNÈ CUOMO SIYEN PWOJÈ LWA KI POU ONORE SÒLDA KI TE JWENN LANMÒ YO PANDAN YO 

TAP SÈVI PEYI YO 

 

Gouvènè Andrew M. Cuomo jodi a te siyen lwa pou chanje nonn sèten pòsyon nan rezo otowout ak pon 

eta a pou onore gwoup veteran ak sòlda ki te mouri pandan yo tap pwoteje peyi yo. Sèten pòsyon nan 

wout eta a nan Konte Allegany, Erie, Nassau, Niagara, ak Ulster gen lòt non kounye a. Anplis, non sèten 

pon nan Konte Putnam ak Suffolk chanje.  

 

“Gason ak fanm nan fòs lame nou yo te riske lavi yo pou pwoteje eta nou an ak peyi nou an, kidonk lè 

nou chanje non pon ak wout sa yo nou kapab kontinye onore eritaj yo,” te deklare Gouvènè Cuomo. 

“Mwen fyè pou m siyen pwojè lwa sa yo kòm lwa epi mwen ofri tout chay rekonesans mwen bay sòlda 

yo pou sèvis yo.” 

 

Twin Cities Vietnam Veterans Memorial Highway: Yon pòsyon nan State Route 425 nan Konte Erie ak 

Niagara pral pote nouvo non “Twin Cities Vietnam Veterans Memorial Highway.” Pòsyon otowout sa te 

rele anvan sa “Twin Cities Memorial Highway” pou onore sila yo ki te mouri nan Gè Vyetnam la. Pwojè 

lwa sa ap chanje non an pou respekte lentansyon orijinal la.  

 

Senatè George Maziarz te di konsa, “Non otowout Twin Cities la ki chanje pou vin Vietnam Veterans 

Memorial Highway chita sou efò lokal kap fèt pou onore sòlda lokal nan Nò Tonawanda ak Tonawanda ki 

te sèvi nan Vyetnam, sitou sila yo ki te fè sakrifis lavi yo. Twò souvan veteran Epòk Vyetnam pa jwenn 

ase rekonesans pou sa yo te fè. Non sa ap chèche asire moun sa yo jwenn respè ak remèsiman yo 

merite.” 

 

“Mwen kontan anpil dèske Gouvènè a siyen lwa enpòtan sa mwen te entwodi kòm lwa” te deklare 

Manm Asanble Schimminger, D-C-I Kenmore ki te ekri pwojè lwa a. “Twin Cities Memorial Highway a te 

toujou la pou onore moun Tonawandas ki te mouri nan Gè Vyetnam la, men lè lwa orijinal la te pibliye 

nan lane 1970, yo te retire mo Veteran Vyetnam yo espre paske li pa tap bon nan epòk la. Kounye a, 

pandan 50yèm Anivèsè a depi Gè Vyetnam lan, li lè pou nou korije sa epi rededikase otowout gwo 

sikilasyon an kòm Twin Cities Vietnam Veterans Memorial Highway.” 

Youngstown Veterans of Foreign Wars Memorial Highway: Yon pòsyon nan State Route 93 la nan Vilaj 

Youngstown, nan Vil Porter, Konte Niagara, pral rele “Youngstown Veterans of Foreign Wars Memorial 

Highway.”  

 

Senatè George Maziarz te di konsa, “Se yon onè ak privilèj pou mwen travay ak VFW Post 313 nan 

Youngstown pou vin ak yon fason pou onore tout sòlda lokal sa yo ki sèvi peyi nou an nan konfli 

aletranje. Ak non espesyal sa, y ap toujou sonje ak apresye yo.”  

 

Manm Asanble Sean Ryan te di konsa, “Pandan n ap prepare nou pou selebre Jou Endepandans semèn 

sa, n ap sonje sakrifis veteran nou yo te fè lakay nou ak aletranje pou asire libète pèmanan nou. Non ki 

bay jodi a pral reprezante yon omaj pèmanan pou anpil veteran yo kap viv nan rejyon Lwès New York.” 

 

Wyoming County Veterans Memorial Highway: Otowout Wyoming County Veterans Memorial la ki sou 

U.S. Route 20A pou kounye a pral vin pi long ak pi gwo pòsyon wout sa y ap ajoute sou li.  

 

“Se yon omaj byen merite pou tout rezidan Konte Wyoming yo ki sèvi nan Fòs Lame, alafwa lakay yo ak 

aletranje. Otowout sa pral sèvi pou toujou fè nou sonje devouman gason ak fanm sa yo epi pou esprime 

gratitid nou pou sèvis yo, ” te deklare Senatè Patrick M. Gallivan. 

 

“Pandan n ap pwoche Kat Jiyè a, epi nou konsantre nou sou tout sakrifis gason ak fanm militè vanyan 

nou yo te fè pou garanti dwa ak libète na p defann yo, mwen fyè dèske m te sipòte lwa sa,” te deklare 

Manm Asanble David DiPietro. “Veteran nou yo merite tout lwanj ak lonè nou ka ba yo. Otowout 

Wyoming County Veterans Memorial la pral la pou toujou fè n sonje sakrifis sila yo ki te sèvi peyi sa.” 

 

Sergeant Omar G. Blowers Memorial Highway: Seksyon State Route 70 la ki nan Konte Allegany pral 

rele “Sergeant Omar G. Blowers Memorial Highway.” Sèjan Blowers, ki soti nan Swain NY, te sèvi nan 

Lame Ameriken pandan Gè Kore a epi te prizonye pandan yo tap batay ak fòs militè chinwa yo. Li te 

mouri apre 107 jou kòm prizonye nan laj 19 lane.  

 

“Sèjan Omar G. Blowers te bay lavi li nan yon sakrifis ewoyik pandan li tap sèvi ak defann peyi nou an 

avèk onè. Apre yo te fè li prizonye nan Gè Kore a, li te pèdi lavi li pandan li te prizonye a epi li pa te janm 

tounen lakay li. Ak otowout komemoratif sa, nou pap janm bliye Sèjan Blowers epi apati jounen jodi a 

tout moun kap vwayaje nan vil natal Swain li a pral sonje sa li te fè pou nou,” te deklare Senatè 

Catharine Young (R,I,C-Olean). 

 

Manm Asanble Joseph M. Giglio te di konsa, “Mwen kontan “Sergeant Omar G. Blowers Memorial 

Highway” a vin yon reyalite. Sèvis devwe Sèjan Blowers ak dènye sakrifis li a merite pou yo onore l ak 

selebre l. Se yon bon bagay sèvis li pou Peyi a pral rete nan memwa nou pou toujou grasa non otowout 

pasan Eta a sa ki pase dirèk atravè vil natal Swain, NY li a nan Vil Grove. Mwen te fyè pou m sponsorize 

lwa sa nan Asanble Eta a, epi mwen kontan Gouvènè a vote l.” 

Sergeant Shawn Michael Farrell II Memorial Highway: Yon pòsyon nan State Route 44/55 nan Konte 

Ulster pral rele kounye a “Sergeant Shawn Michael Farrell II Memorial Highway.” Sèjan Farrell, ki soti 

nan Hudson Valley, te mouri nan moman inite li a te kouvri anba bal pandan yo te nan yon misyon nan 

pwovens Kapisa nan peyi Afganistan nan dat 28 avril 2014.  

 

Senatè James L. Seward te di konsa, “Chak gason ak fanm ki pote yon inifòm lame peyi Etazini sakrifye 

lavil pou peyi nou an ak lavi nou. Sèjan Shawn Michael Farrell II te fè sakrifis lavi li epi nou dwe li ansanm 

ak fanmi l pou nou kenbe memwa li vivan. M apresye Gouvènè Cuomo ki patisipe byen rapid nan siyen 

lwa sa pou onore bravou, kouraj ak lwayote san fay Sèjan Farrell pou peyi li ak sòlda kamarad li yo.” 

 

“Sòlda sa kite dèyè yon eritaj sèvis patriyotik ak devwe, ansanm ak yon fanmi ak kominote ki sonje li ak 

renmen nan kè yo. Mwen espere nouvo non otowout sa ap onore sakrifis Shawn te fè pou peyi li epi ap 

sèvi pou fanmi, zanmi ak lòt moun sonje lavi li pou toutan,” te deklare Manm Asanble Kevin Cahill. 

 

Disabled American Veterans Memorial Bridge: Nan Konte Putnam, pon ki sou Bryant Pond Road ki 

travèse Taconic State Parkway a pral rele kounye a “Disabled American Veterans Memorial Bridge.”  

 

“Gason ak fanm yo ki retounen lakay yo blese sou chan batay apre yo te sèvi peyi nou an merite dedikas 

sa anpil,” te deklare Senatè Ball, Prezidan Komite pou Veteran, Sekirite Enteryè ak Afè Militè nan Sena a. 

“Grasa sipò Gouvènè a, pon Taconic State Parkway a nan Bryant Pond Road pral sèvi pou toujou fè nou 

sonje libète pa gratis, yo peye li ak san, syè ak dlo nan je gason ak fanm militè nou yo.” 

 

Manm Asanble Sandy Galef te di konsa, “Mwen kontan anpil dèske nou bay pon lokal sa yon lòt non pou 

onore Veteran Ameriken Enfim nou yo ki sèvi peyi nou an ak distenksyon. Pon sa, ki travèse Taconic 

State Parkway a, pral sèvi pou fè tout moun kap vwayaje sou li yo sonje sakrifis anpil nan veteran nou yo 

ak fanmi yo fè pou pwoteje peyi nou ak libète nou. Mwen vle di Gouvènè Cuomo mèsi poutèt li siyen 

pwojè-lwa enpòtan sa a.” 

 

Sergeant Major Daniel Joseph Daly Memorial Highway: Yon pòsyon State Route 107 nan Vil Glen Cove 

nan Konte Nassau pral rele “Sergeant Major Daniel Joseph Daly Memorial Highway.” Sèjan Majò Daly, 

yon natif Glen Cove, te sèvi nan Kò Marin Ameriken epi te resevwa Meday Donè de fwa. Premye fwa nan 

lane 1900 poutèt li te defann pou kont li yon pozisyon pandan Revòt Boksè yo, epi dezyèm fwa, nan lane 

1915 pou bravou esepsyonèl li pandan yon misyon lapè nan peyi Dayiti.  

 

“Te gen yon fwa, ansyen Kòmandan Kò Marin nan te pwoklame Sèjan Majò Daniel “Dan” Joseph Daly 

Marin pi estraòdinè ki janm genyen. Antanke yon marin san krentif ak dyanm yo te respekte anpil, li se 

senbòl sa yon Marin ye. Li se youn nan tikras moun ki te resevwa pi wo onè militè peyi nou an, pa yon 

sèl fwa, men de fwa. Sèjan Majò Daly te resevwa Meday Donè ansanm ak Navy Cross la, ak Distinguished 

Service Cross la. Pandan n ap selebre Jou Endepandans Peyi nou an, m ap remèsye Gouvènè Cuomo pou 

rekonesans ak selebrasyon li bay ewo ameriken sa,” te deklare Senatè Carl L. Marcellino 

“Se vre anpil lane pase san rekonesans ofisyèl pou zak brav bon Marin sa, li pa janm twò ta pou rekonèt 

zak ewoyik. Mwen fyè pou m sponsorize pwojè lwa sa epi pou asire Sèjan Daly resevwa onè li merite a,” 

te deklare Manm Asanble Lavine. “Listwa montre Sèjan Majò Daly te rekonèt pa sèlman yon fwa men de 

fwa pou zak ewoyik separe; yon kokenn reyalizasyon dapre tout nòm yo. Chanjman non pòsyon wout la 

pou rekonèt bravou li pral yon selebrasyon pèmanan ak yon rapèl pou reyalizasyon li yo.” 

 

Sgt. Michael J. Esposito Jr. Memorial Bridge: Pon sou Washington Avenue a ki kwaze I-495 nan Konte 

Suffolk pral rele “Sgt. Michael. J. Esposito Jr. Memorial Bridge.” Sèjan Esposito, yon natif Brentwood, te 

blese amò pandan li tap degaje yon kan fòs anti kowalisyon nan vilaj Miam Do nan peyi Afganistan nan 

dat 18 mas 2004.  

 

“Sèjan Michael Esposito Jr., te sakrifye lavi li ak tout kè li nan peyi Afganistan pandan li tap sèvi peyi nou 

an ak fyète antanke manm lame,” te deklare Senatè Lee Zeldin. “Bay pon sa non li pou onore l pa pral 

sèlman kenbe eritaj kouraj ak devouman li a vivan, men tou pral sèvi pou toujou fè nou sonje sakrifis 

gason ak fanm militè nou yo, ki te goumen chak jou pou pwoteje dwa ak libète nou yo.”  

 

“Mwen bese byen ba pou m onore Sèjan Michael J. Esposito Jr atravè non sa n ap bay Pon Washington 

Avenue a ki sou LIE a nan Brentwood nan memwa li. Sèjan Esposito se te vreman youn nan ewo lokal 

Brentwood yo, li te retounen nan Lame apre evenman 9 septanm yo pou defann libète nou renmen 

anpil yo antanke Ameriken. Li te pèdi lavi li nan yon mannyè trajik anba bal nan dat 18 mas 2004. 

Ewoyis, bravou ak devouman san egoyis nan travay li reprezante valè yon sòlda ameriken,” te deklare 

Manm Asanble Phil Ramos. 

